
Dehalishastutih

દેહલીશસ્તુતિઃ

વેદાન્તદેશિકકૃતા
(ગોપપુરે - તિરુક્કોયિલૂર્ - પણ્ણાતટે)
વિક્રમ્ય યેન વિજિતાનિ જગન્તિ ભૂમ્ના
વિશ્વસ્ય યં પરમકારણમામનન્તિ ।
વિશ્રાણયન્ પ્રણયિનાં વિવિધાન્ પુમર્થાન્
ગોપ્તા સ મે ભવતુ ગોપપુરાધિરાજઃ॥ ૧॥
દેહલ્યધીશ્વર તવેદૃશમીશ્વરત્વં
તુષ્ટૂષતાં દિશતિ ગદ્ગદિકાનુબન્ધમ્ ।
વાચાલયસ્યથ ચ માં ક્વચન ક્ષપાયાં
ક્ષાન્તેન દાન્ત કવિમુખ્યવિમર્દનેન॥ ૨॥
ત્વચ્ચક્રવદ્દ્રુતમનેહસિ ઘૂર્ણમાને
નિમ્નોન્નતક્રમનિદર્શિતનેમિવૃત્તાઃ   ।
આરાધ્ય ગોપનગરે કૃપયોદિતં ત્વાં
સ્વારાજ્યમગ્ર્યમલભન્ત સુરાસુરેન્દ્રાઃ॥ ૩॥
આકલ્પપુષ્પસુભગોન્નતબાહુશાખઃ
પાદે સદા પરિપચેલિમસત્ફલસ્ત્વમ્ ।
પણ્ણાતટસ્પૃશિ મૃકણ્ડુતપોવનેઽસ્મિન્
છાયાનિલીનભુવનોઽસિ તમાલશાખી॥ ૪॥
ચક્રસ્ય દૈત્યદનુજાદિષુ વામભાવં
શઙ્ખસ્ય  ચાશ્રિતજનેષ્વપિ દક્ષિણત્વમ્ ।
વ્યક્તં પ્રદર્શયતિ ગોપપુરાધિરાજ
વ્યત્યસ્ય નૂનમનયોઃ કરસમ્પ્રયોગમ્॥ ૫॥
દીપેન કેનચિદશીતરુચા નિશીથે
સ્નેહોપપન્નપરિશુદ્ધગુણાર્પિતેન   ।

દહ્રાવકાશનિબિડં  દદૃશુર્ભવન્તં
સ્વાધ્યાયયોગનયનાઃ શુચયઃ કવીન્દ્રાઃ॥ ૬॥
કાસારપૂર્વકવિમુખ્યવિમર્દજન્મા
પણ્ણાતટેક્ષુસુભગસ્ય રસો બહુસ્તે  ।
ત્વત્પાદપદ્મમધુનિ ત્વદનન્યભોગ્યે
નૂનં સમાશ્રયતિ નૂતનશર્કરાત્વમ્॥ ૭॥
વૈરોચનેઃ સદસિ વામનભૂમિકાવાન્
વિક્રાન્તિતાણ્ડવરસેન વિજૃમ્ભમાણઃ  ।
ચક્રે ભવાન્ મકરકુણ્ડલકર્ણપાશઃ
શ્યામૈકમેઘભરિતામિવ સપ્તલોકીમ્॥ ૮॥
ચિત્રં ન તત્ત્રિષુ મિતાનિ પદેષુ ધત્તે
વિશ્વાન્યમૂનિ ભુવનાનિ વિશઙ્કટેષુ ।
ભક્તૈઃ સમં ક્વચિદસૌ ભવનૈકદેશે
માતિ સ્મ મૂર્તિરમિતા   તદિહાદ્ભુતં નઃ॥ ૯॥
ભક્તપ્રિય ત્વયિ તથા પરિવર્ધમાને
મુક્તાવિતાનવિતતિસ્તવ પૂર્વમાસીત્ ।
હારાવલિઃ પરમથો રશનાકલાપઃ
તારાગણસ્તદનુ મૌક્તિકનૂપુરશ્રીઃ॥ ૧૦॥
ભિક્ષોચિતં પ્રકટયન્ પ્રથમાશ્રમં ત્વં
કૃષ્ણાજિનં યવનિકાં કૃતવાન્ પ્રિયાયાઃ ।
વ્યક્તાકૃતેસ્તવ સમીક્ષ્ય ભુજાન્તરે તાં
ત્વામેવ ગોપનગરીશ જના વિદુસ્ત્વામ્॥ ૧૧॥
સત્કુર્વતાં તવ પદં ચતુરાનનત્વં
પાદોદકં ચ શિરસા વહતાં શિવત્વમ્ ।
એકત્ર વિક્રમણકર્મણિ તદ્વયં તે
દેહલ્યધીશ યુગપત્પ્રથિતં પૃથિવ્યામ્॥ ૧૨॥
ભક્તોપરોધસહ પાદસરોજતસ્તે
મન્દાકિની વિગલિતા મકરન્દધારા ।
સદ્યસ્ત્રિવર્ગમપવર્ગમપિ ક્ષરન્તી
પુણ્યા બભૂવ પુરશાસન મૌલિમાલા॥ ૧૩॥

વિક્રાન્તકેતુપટિકા પદવાહિની તે
ન્યઞ્ચન્ત્યુપૈતિ નતજીવિતશિંશુમારમ્  ।
ઔત્તાનપાદિમમૃતાંશુમશીતભાનું
હેમાચલં પશુપતિં  હિમવન્તમુર્વીમ્॥ ૧૪॥
વેધઃ કમણ્ડલુજલૈર્વિહિતાર્ચનં   તે
પાદામ્બુજં પ્રતિદિનં પ્રતિપદ્યમાના ।
સ્તોત્રપ્રિય ત્રિપથગાઽઽદિસરિદ્વરાણાં
પણ્ણા બભૂવ ભુવને બહુમાનપાત્રમ્॥ ૧૫॥
સ્વચ્છન્દવિક્રમસમુન્નમિતાદમુષ્માત્
સ્રોતસ્ત્રયં યદભવત્તવ પાદપદ્માત્ ।
વેતાલભૂતસરસામપદિશ્ય વાચં
પ્રાયેણ તત્પ્રસવભૂમિમવાપ ભૂયઃ॥ ૧૬॥
ક્રીડાપરેણ ભવતા વિહિતોપરોધાન્
આરાધકાનનુપરોધમુદઞ્ચયિષ્યન્ ।
તામ્રેણ પાદનખરેણ તદાઽણ્ડમધ્યે
ઘણ્ટાપથં કમપિ નૂનમવર્તયસ્ત્વમ્॥ ૧૭॥
કામાવિલેઽપિ કરુણાર્ણવબિન્દુરેકઃ
ક્ષિપ્તઃ સ્વકેલિ તરસા તવ દેહલીશ ।
તત્સન્તતેરુભયથા વિતતિં  ભજન્ત્યાઃ
સંસારદાવદહનં શમયત્યશેષમ્॥ ૧૮॥
નીડોદરાન્નિપતિતસ્ય શુકાર્ભકસ્ય
ત્રાણેન નાથ વિહરન્નિવ સાર્વભૌમઃ ।
આદાય ગોપનગરાધિપતે સ્વયં માં
ક્રીડા દયા વ્યતિકરેણ કૃતાર્થય ત્વમ્॥ ૧૯॥
લીલાશકુન્તમિવ માં સ્વપદોપલબ્ધ્યૈ
સ્વૈરં ક્ષિપન્ દુરિતપઞ્જરતો ગુણસ્થમ્ ।
તત્તાદૃશં કમપિ ગોપપુરીવિહારિન્
સન્તોષમુલ્લલય સાગરસમ્ભવાયાઃ॥ ૨૦॥
વાતૂલકલ્પવૃજિનપ્રભવૈર્મદીયાં

વૈયાકુલીં  વિષયસિન્ધુતરઙ્ગભઙ્ગૈઃ   ।
દાસોપમર્દસહ દુર્નિરસાં   ત્વદન્યૈઃ
અન્વીક્ષ્ય ગાઢમનુકમ્પિતુમર્હસિ ત્વમ્॥ ૨૧॥
એનસ્વિનીમિતિ સદા મયિ જાયમાનાં
દેહલ્યધીશ દૃષદોઽપિ વિલાપયન્તીમ્ ।
નાથે સમગ્રશકને ત્વયિ જાગરૂકે
કિં  તે સહેત કરુણા કરુણામવસ્થામ્॥ ૨૨॥
આત્મોન્નતિં  પરનિકર્ષમપીહ વાઞ્છન્
નિમ્નેઽપિ મોહજલધૌ નિપતામિ ભૂયઃ ।
તન્મામુદઞ્ચય તવોન્નતપાદનિઘ્નં
દેહલ્યધીશ ગુણિતેન દયાગુણેન॥ ૨૩॥
અક્ષીણકલ્મષરસોઽપિ તવાનૃશંસ્યાત્
લક્ષ્મીસમક્ષમપિ વિજ્ઞપયામ્યભીતઃ ।
ભક્તોપમર્દરસિક સ્વયમલ્પબુદ્ધેઃ
યન્મન્યસે મમ હિતં તદુપાદદીથાઃ॥ ૨૪॥
મન્યે દયાર્દ્ર હૃદયેન મહાધનં મે
દત્તં ત્વયેદમનપાયમકિઞ્ચનત્વમ્ ।
યેન સ્તનન્ધયમિવ સ્વહિતાનભિજ્ઞં
ન્યાસીકરોષિ નિજપાદસરોરુહે મામ્॥ ૨૫॥
દુર્વારતીવ્રદુરિતપ્રતિવાવદૂકૈઃ
ઔદાર્યવદ્ભિરનઘસ્મિતદર્શનીયૈઃ ।
દેહલ્યધીશ્વર દયાભરિતૈરપાઙ્ગૈઃ
વાચં વિનાપિ વદસીવ મયિ પ્રસાદમ્॥ ૨૬॥
અયમનવમસૂક્તૈરાદિભક્તૈર્યથાવત્
વિશદિતનિજતત્ત્વો વિશ્વમવ્યાદભવ્યાત્ ।
રથચરણનિરૂઢવ્યઞ્જનાનાં જનાનાં
દુરિતમથનલીલાદોહલી દેહલીશઃ॥ ૨૭॥
ઇયમવિતથવર્ણા વર્ણનીયસ્વભાવાત્
વિદિતનિગમસીમ્ના વેઙ્કટેશેન ગીતા ।
ભવમરુભુવિ તૃષ્ણાલોભપર્યાકુલાનાં

દિશતુ ફલમભીષ્ટં દેહલીશસ્તુતિર્નઃ॥ ૨૮॥
ઇતિ વેદાન્તદેશિકકૃતા દેહલીશસ્તુતિઃ સમાપ્તા ।

Proofread by PSA Easwaran

Dehalishastutih

pdf was typeset on September 17, 2023

Please send corrections to sanskrit@cheerful.com

dehalIshastutiH.pdf 5


	Document Information
	Document Text
	Document Credits

